
sehnliche Befehliche bedienet/ Hernacher mit einer von Mittelstraß/ Anna ge-
nant/ sich verheyrahtet/ vnd mit derselben 4. Söhne gezeuget/ den Eltesten
Thomas Hübner/ der Churfürst Joachim Friderichs Hoffmeister erst/ hernach
CammerRath gewesen/ obgenanten Tobias Hübner den Eltern/ Josias Hüb-
ner/ der im Niederland Be-[Hiij r]fehliche vnnd Capitainschafften/ bedienet/
endlich in Keyser Rudolph des II. Diensten/ dessen Hauptman zu Horn in Oe-
sterreich/ in wehrendem Türckenkriege er offt gewesen/ im Jahr 1605. gestor-
ben/ vnd Friderich Hübner/ der vor Bergen in Hennegaw Anno 1572. Fendrich
gewesen/ vnnd da in einem Treffen erschossen worden. Genantes Friderich
Hübners des Eltern Mutter/ ist eine von Zerinckaw/ Seiner Haußfrawen der
Mittelstrassin Mutter aber/ eine von Oppenrode/ beydes bekante Adeliche Ge-
schlechter in der Marck gewesen. Vnd ist zwar dieses der Hübner Geschlechte
länger/ als vor 100. Jahren in gutem ansehen vnd bekant gewesen/ In deme zu
Churfürst Hansen/ Alberti des Deutschen Achillis Sohnes Zeiten/ numehr fast
vor anderthalb hundert Jahren/ schon Jacob Hübner/ dieses Friderich Hüb-
ners/ des Eltern Großvater/ vnd jetzt gedachtens Churfürsten Cämmerer auch
Ritter gewesen/ vnd mit höchstgedachtem Churfürsten/ der damahligen An-
dacht nach/ eine Reise zum heiligen Grabe gen Jerusalem angefangen/ auch
verrichtet. Gleich wie aber der Poet saget:

Nam genus & Proavos, & quæ non fecimus Ipsi,
Vix ea nostra puto [Hiijv]
Also ist auch vnnötig/ sich mit weiterer dergleichen erzehlung vns dißfals

auffzuhalten/ besondern vielmehr dasjenige/ so Er der sel. verstorbene selbst
gewesen oder verrichtet/ in acht zu nehmen vnd zu erzehlen.

Von oberwehnten seinen geliebten Eltern nun/ ist er von Kindesbein mit
grosser sorgfalt vnnd trewfleissiger bemühung/ neben seinen andern Gebrü-
dern8/ zur Gottesfurcht/ vnd allen andern Christlichen vnd Adelichen Tugen-
den gehalten/ da dann bey solcher erziehung seine Fraw Mutter/ wegen ihrer
von GOtt verliehenen vielfältigen gaben/ vnd sonderbaren guten verstandes/
sich insonderheit so fleissig vnd eyfferig erzeiget/ das Er in meinem beysein/
jhr solches zu danckbarlicker [sic] erweisung/ wie saur er seiner Mutter wor-
den/ vnd wie viel er jhr/ nebenst seinem H. Vatter zu dancken hette/ offtmahls
nach gerühmet. Dannenhero Er auch von diesen seinen lieben Eltern alsobald
in der zarten Jugendt/ damit sie nichts an jhnen erwinden lassen/ gelehrten vnd
frommen Præceptoribus zur zucht vnd vnterweisung anbefohlen: Auch bald her-
nacher/ da er des alterns vñ verstandes/ welcher sich zeitig vnd vber die Jahr
bey jhme ereuget vnd herfür gethan/ gewesen/ ist niea zu Hall in die gemeine
Schul gangē/ sondern jhn vnd seinen Brüdern/ Præceptores gehalten/ auff das
er gleich mit der Mutter-[Hiiij r]milch/ so wol die Gottesfurcht/ als gute Kün-
ste vnnd Sprachen eintrincken vnd fassen möchte. Nach dem aber sein H. Vater
seinen Kindlichen gehorsam/ fähiges Ingenium, statliches Gedächtnüß/ beson-
dere lust vnd liebe zu den Studijs, auch die ziemlichen profectus darinnen ver-
spüret/ hat Er denselben im Jahr Christi 1587. da Er 9. Jahr alt gewesen/ in das
Fürstliche Gymnasium naher Zerbst9 verschickt/ vnd Herrn Bersmanno10, einem
sehr berühmten vnd vornehmen gelehrten Mann/ damahligen Rectori daselbst

